
   Уявсем пайтах кăрлач уйăхĕнче —

Мăннисем, вăтаммисем, пĕчĕккисем...

Уявлать пулсан пĕрисене тĕнче,

Пĕлтерĕшлĕрех хăш çыншăн теприсем.



Чапĕпе пĕри ирттерĕ тепринчен...

Йышăнать пулсан та кашнинех ман чун,

Хаклăрах çапах ăна ыттисенчен —

Эпĕ çĕр çине хĕлхем пек килнĕ кун.



Питĕ кăткăс çавă уйăх, тупата,

Темĕн те, туссем, унтан кĕтме пулать:

Çил-тăман, тĕтре, хĕвеллĕ кун тата

Ăнсăртран тумла юхма та пултарать.



Сиктĕрĕшĕм çавăнпа ман тĕрлĕрен:

Ырă та, хаяр та, ăшă та сивлек.

Уншăн манăн айăп çук, мĕншĕн тесен

Кун çути кăтартнă уйăх çавăн пек.

  